
					இப்பக்கம் மெய்ப்பு பார்க்கப்படவில்லை
- 134 நினைவு அலைகள்
"பொறியியற் கல்லூரி தொடங்குவது நல்லது என்றார் அவரும்.
ஒரு புதிய பொறியியற் கல்லூரி தொடங்கவென்று ஐம்பது இலட்சம் ரூபாய்க்குத் திட்டம் போட்டோம்.
புதிய நூல்நிலைய விரிவுக்குத் திட்டம்
அதேபோல், பொது நூல் நிலைய விரிவுக்கும் திட்டம் தீட்டி, கல்வித் திட்டத்தில் சேர்த்தேன். ஏன்?
அப்போது, பொது நூல் நிலையங்களுக்கென்று தனி இயக்குநர் கிடையாது. பொது நூலகத் தொண்டு பரவி, சாதாரண மக்களுக்கும் படிப்பில் அக்கறையும் ஆர்வமும் ஏற்படவேண்டும்’ என்பது, பொது நூலகச் சட்டம் இயற்றியவர்களின் குறிக்கோள் ஆகும்.
டாக்டர் எஸ். ஆர். ரங்கநாதன் என்னும் நூலக வல்லுநரின் துரண்டுதலால் சென்னை மாகாணமே, முதன் முதலில் விரிவான பொது நூலகச் சட்டத்தை இயற்றியது.
அக்கால கட்டத்தில், பொது மக்களோடு நெருக்கமான தொடர்பு கொண்டிருந்தவர்கள் ஆசிரியர்களே
அவர்கள் ஆதரவு இருப்பின், நூலக இயக்கம் பரவும் என்பது அச் சட்ட முன்னோடிகளின் கணிப்பு, - அது உண்மையும் ஆகும்.
ஆசிரியர்களின் ஆதரவை எப்படிப் பெறுவது?
ஆசிரியர்களுக்கும் பங்கு
மாவட்ட நூலகக் குழுக்களில் இரண்டு, மூன்று உயர்நிலைப் பள்ளித் தலைமை ஆசிரியர்களை நியமித்தல், அலுவல் பற்றி நூலகக் குழுவின் செயலாளராக மாவட்டக் கல்வி அலுவலரை நியமித்தல், அலுவல் பற்றி பொதுக்கல்வி இயக்குநரை பொது நூலக இயக்குநராகவும் நியமித்தல்-ஆகிய இணைப்புகளை ஏற்படுத்தினர்.
பதினைந்து இருபது ஆண்டுகள்வரை இவ் வேற்பாடு, பொது நூலக வளர்ச்சிக்கும் மேம்பாட்டிற்கும் ஏற்ற ஏற்பாடாக இருந்தது.
பொது நூலக இயக்குநர் என்ற முறையில் வட்டத் தலைநகர் தோறும் கிளை நூலகங்கள் தொடங்கி நடத்தவும் திட்டம் போட்டேன்.
தொடக்கக் கல்வி முதல் பொறியியற் கல்வி வரைக்கும் விரிவுக் கல்வியான பொது நூலகப் பணி உட்பட முழுமையான திட்டம் சென்னை அரசுக்கு உரிய காலத்தில் அனுப்பி வைக்கப்பட்டது.

		 இப்பக்கம் கடைசியாக 9 ஆகத்து 2018, 11:13 மணிக்குத் தொகுக்கப்பட்டது.

